
Tempo atrás falamos da iniciati-
va do exercito británico para preser-
var o patrimonio artístico ameazado 
polos milicianos de ISIS e, ao fío daque-
la noticia, lembrabamos a unidade homólo-
ga que acompañou ao exército dos Estados 
Unidos na Segunda Guerra Mundial en Euro-
pa. 

Xa sabemos que se as revolucións son ico-
noclastas, ás vece, ese estrago agocha a procu-
ra de beneficio por parte de oportunistas de rí-
os revoltos. Non foi moi distinta a situación can-
do en xullo de 1936, milicianos de esquerdas 
e, especialmente, anarquistas quixeron facer ta-
bula rasa do patrimonio artístico relixioso nas 
zonas onde non triunfou a sublevación. Fronte 
a aquela ignorancia sectaria convertida en bar-
barie, e en prevención do castigo que os suble-
vados poderían inflixir, foron diversas as inicia-
tivas postas en marcha. 

Agora o Museu Arqueològic de Catalunya e 
mais o Memorial Democràtic presentan a ex-
posición Arqueologia a l’exili ata o mes de ou-
tubro. O MAC lembra con esta mostra as pre-
caucións que en 1936 o goberno catalán to-
mou, entre elas un decreto polo cal se confis-
caban todas as coleccións artísticas privadas e 
todo o patrimonio se poñía baixo a custodia 
da Generalitat e a responsabilidade de Pere 

Bosch Gimpera. Unha das actua-
cións no MAC foi aproveitar as pe-

zas de maior tamaño para gardar 
nelas outras máis pequenas, tapando 

todo con sacos de area, extraída do propio 
chan do museo, onde se practicou un túnel pa-
ra gardar tamén pezas artísticas. 

O obxectivo do decreto de incautación do 
patrimonio era preservalo dos estragos dos mi-
licianos e asemade dun eventual ataque aéreo 
de castigo por parte da aviación sublevada. En 
paralelo, foron mobilizados artistas e especia-
listas –incluso non proclives á República– pa-
ra coordinar os esforzos de centos de monu-
ment men locais que protexeron pezas artísti-
cas, especialmente de tipo relixioso. Entre 
eles, Frederic Marés ou Josep Gudiol, en-
viado a salvar os fondos mobles e 
mais as pinturas murais do mostei-
ro aragonés de Sixena. 

En paralelo, a Generalitat, 
con Agustí Duran i Sanpere, 
mobilizou diversos especialis-
tas en arquivos e bibliotecas pa-
ra preservar diversos fondos pú-
blicos, privados e relixiosos ante-
riores ao século XIX e, en ausencia 
dun arquivo xeral catalán, habilitáron-
se para a custodia diversos mosteiros bar-

celoneses e casas particulares así como algúns 
pazos episcopais. En Viladrau, perto do 
Montseny, habilitouse un depósito ao que foron 
trasladados boa parte dos fondos do Arquivo 
da Coroa de Aragón, tarefa na que participou 
un mozo chamado Martí de Riquer. 

Pola súa parte, o goberno da República tiña 
a responsabilidade do patrimonio depositado 
en Madrid, moi especialmente os fondos do 
Museo del Prado. Tras crear de urxencia una 
primeira xunta para deter os estragos en igre-
xas e conventos, en agosto formouse a Junta de 
Incautación y Protección del Patrimonio Artís-

tico, baixo a supervi-
s i ó n  

do historiador Ricardo de Orueta, director xe-
ral de Belas Artes e moi amigo de Azaña. O seu 
sucesor, Josep Renau, e o arquitecto galego Xo-
sé Lino Vaamonde, en outubro planificaron a 
evacuación das obras a Valencia, cunha previ-
sión absolutamente innovadora. Meses despois 
foron trasladadas a unha mina de talco situa-
da en La Vajol, no Ampurdán. 

Cando en 1938 os ataques aéreos do bando 
franquista comezaron a sere máis intensos, os 
fondos do MAC foron trasladados a Agullana, 
perto fa fronteira francesa. En paralelo, o gober-
no republicano preparaba o traslado a Francia 
dos fondos procedentes de Madrid para depo-
sitalos na Sociedade de Nacións: “O Museo del 
Prado é máis importante que a República e a 

Monarquía xuntas”, díxolle Negrín a Azaña. 
En fin, polo que se refiere ao País Vas-
co, velaí aínda o recente descubrimen-

to de tres cadros da autoría de Fran-
cisco de de Goya que pertenceran 
á familia Adán de Yarza, de Lekei-
tio. Fuxida esta, en 1936 a Francia, 
en 1937 José María de Leizaola, 

conselleiro de Cultura, ordenou sa-
calos do palacio de Zubieta, residen-

cia daquela familia, e xunto con outros 
fondos artísticos, trasladalos a Francia. Alí 

foron devoltos aos seus propietarios.

Cadros do 

Museo do Prado 
trasladados a 

Francia durante 
a Guerra Civil.

